
					ఈ పుట అచ్చుదిద్దబడ్డది

ధారణీసురవేషధారి కుఠారి - వై రాజసంహారి వగుదుగా కేమి?4490

తలఁపు నీమీఁదిదె తప్పదు నాకుఁ - బలుకు లేటికి నిన్నుఁ బట్టెద వెదకి;

అచ్చెరు వగునరుణాంబుధిలోనఁ - జెచ్చెఱ నిన్ను మోచియుఁ దేలియాడఁ

బరికింప నల వటపత్రంబు గాదు - కరము భీషణము నాకంకపత్రంబు;

దురమున నను నీకుఁ దొడరంగ రాదు - వరగర్వమున నెందు వ్రాలినవాఁడ;"

నని పేర్చి పలికెడు నయ్యతికాయు - ఘనగర్వమునకు లక్ష్మణుఁడు గోపించి




లక్ష్మణాతికాయుల ద్వంద్వయుద్ధము


"యోరీ! నిశాట! నే నుండ రాఘవుని - తో రణం బొనరింపఁ దొరకొననేల?

నాదెసఁ జక్కనై నడతెమ్ము ; నిన్ను - నాదుబాణముల భగ్నంబు చేసెదను;”

అని దానవునిగుండె లవియ నందంద - ఘనగుణధ్వని చేసి కదిసిన వాఁడు

నారభసంబున కాశ్చర్య మంది - క్రూరాస్త్ర మొక్కటిఁ గొని యార్చిపట్టి,

"నిలు నిలు లక్ష్మణ! నీవు బాలుఁడవు; - వలదంత నీకంటె వ్రాలినవాఁడ;
4500

నావరశరఘట్టనంబు సహింప - నీవసుంధర యొండె? హిమగిరి యొండె?

రావణుం డెత్తిన రజతాద్రి యొండె? - దేవత లున్న ధాత్రీధరం బొండె?

నంజక హరువిల్లు నడఁచి గర్వమున - రంజిల్లు మీయన్నరాఘవుం డొండె?

గాక న న్ననిమొనఁ గదియ శక్యంబె? - నీకు నాముందట నిలువంగఁ దరమె?

యీవరబాణంబు నిట నిన్నుఁ గట్టి - త్రావెడు నీదురక్తంబు సౌమిత్రి!"

యని దురహంకృతి నాడిన నతఁడు - “దనుజుఁడ! నీకు వృథా గర్వ మేల?

పోర నీలావు చూపుదుగాక! నీకు - నీరిత్తమాట లిం కేల? నాయెదుట

నీవును శస్త్రాస్త్రనిచయంబుతోడ - నీవిధంబున రథ మెక్కి యుద్వృత్తి

మానక యిటఁ బోటుమగవాఁడపోలెఁ - బూనియున్నాఁడ విప్పుడు నిశాచరుఁడ!"

యనవుడు కోపించి యతనిపై నేసెఁ - దనచేతిబాణ ముద్ధతి వాఁడు దొడఁగి
4510

యేసి యార్చిన దితి నింద్రాదిసురులు - నాసమయంబున నాశ్చర్యపడఁగ

వదలక రాఘవేశ్వరుననుజుండు - నది యర్ధచంద్రబాణాహతిఁ ద్రుంచి

చెలువార బహ్మ వ్రాసినవ్రాత యింక - వల దని తా భువి వైచినకరణిఁ

జటులాస్త్ర మొక్కటి సంధించి వాని - నిటలస్థలము నాట నిపుణుఁడై యేసె;

నేసిన రుద్రునియేటున వడఁకు - భాసురాసురపురప్రాసాద మనఁగఁ

జలియించి నాతోడ సమరంబు సేయఁ - గలిగె వీఁ డని యతికాయుండు పేర్చి

కడిమిమై నరదంబుఁ గదియఁ దోలించి - తడయక యారాము తమ్మునిమీఁదఁ

జల మొక్కటియె తక్క చంపవే నన్ను - చెలువున నొక్కనిశితబాణ మేసె;

మూఁడంబకంబుల మూర్తి గాచినను - బోడిమిఁ దక్కింతుఁ బొమ్మన్నకరణిఁ,

జటులవేగంబున సంధించి మఱియుఁ - బటుతరంబగు మూఁడుబాణంబు లేసె
4520

"https://te.wikisource.org/w/index.php?title=పుట:Ranganatha_Ramayanamu.pdf/429&oldid=431925" నుండి వెలికితీశారు

		 ఈ పేజీలో చివరి మార్పు 19 ఫిబ్రవరి 2024న 01:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

